
Madilim ang mukha ni Anna Karenina Carlos nang umaga na 
iyon. Akala niya ay natauhan na ang kanyang ama at hindi na siya 
nito pipiliting magkaroong muli ng bodyguard pero nagkamali 
siya. Dahil one week ago, sinabihan siya nitong gumawa ng 
listahan ng posibleng schedule niya para maipasa sa panibagong 
security agency na magha-handle sa kapakanan niya.

Hindi maintindihan ni Nina kung bakit kailangan niya ng 
bodyguard gayong mula naman noong naging bise presidente ng 
Pilipinas ang kanyang ama, wala pa namang nagtangka sa buhay 
niya... maliban na lang siguro doon sa mga PSG na gusto siyang 
pagtangkaan dahil sa kung anu-anong kalokohan na ginawa niya 
para lubayan siya ng mga ito. 

Hindi pa siya napapatawad noong third to the last niyang 
bodyguard nang lagyan niya ng sili ang face towel nito. Likas 
pa namang pawisin ang lalaki at naging habit na ang pagpunas 
ng mukha. Ay, sos! Kandaiyak ang lalaki nang mapunta sa mata 
nito ang essence of siling labuyo. Hindi na nito kinailangang 
magtanong kung sino ang may kagagawan niyon dahil isang 
tingin pa lang sa inosenteng mukha ni Nina ay alam na nitong 
siya ang may pakana ng lahat. 

Nag-sorry naman na siya, ah. 

Pero sirang-sira na siya sa mata ng karamihan dahil nga sa 
walang awa niyang pagtrato sa mga bodyguards na itinatalaga 
sa kanya.

Hindi ba maintindihan ng mga ito na minsan ay gusto niyang 
maranasan ang maging ordinaryong tao? Twenty-one years old 
na siya, at sa loob ng twenty-one years na iyon, ni minsan yata 
hindi siya napag-isa. Lagi siyang may kabuntot na yaya, driver, 
o kaya ay bodyguard. 

Noong bata siya ay naiintindihan niya ang takot ng kanyang 
ama. Namatay ang mommy at ang kuya niya sa isang assassination 
attempt sa kanyang ama na mayor pa lamang noon. Four years 
old pa lang si Nina at nangangampanya para sa pagka-gobernador 
ang daddy niya nang bigla na lang may naghagis ng granada sa 
entablado kung saan nakatayo ang pamilya nila. 

Itinulak ni Mrs. Carlos ang kanyang mag-aama palayo at 
ito ang napuruhan ng pagsabog. Namatay naman ang kuya niya 
sa tama ng shrapnel. 

Naging security blanket ni Nina ang pagiging protective ng 
ama dahil sobra siyang na-traumatize sa nangyari sa kanilang 
pamilya. Pero nang magsimula siyang magdalaga, naging 
unreasonable na ang mga patakaran nito. Sino ba naman ang 
makikipag-date nang may kasamang bodyguard at uuwi bago 
mag-alas-nueve ng gabi? 

Kahit ang first love niyang si James ay hindi nakatagal sa 
mga kailangan niyang sunding rules and regulations. Matapos 
ang dalawang buwan na pakikipagrelasyon sa kanya na hindi 
pa rin siya nahahalikan o nahahawakan sa kamay, nakipagkalas 
na ito at sinabing hindi nito kaya ang ganoong klaseng relasyon. 

Syempre, todo iyak siya noon, at naawa naman sa kanya ang 
bodyguard niyang si Aileen. Dahil babae rin ito, naiintindihan nito 
ang kalagayan niya. Nang malaman ng daddy niya na binibigyan 
siya ni Aileen ng ‘free time’ na hindi ito kasama, agad na sinisante 
ng noo’y Senator Carlos ang bodyguard, at kumuha ito ng mala-
bouncer sa kalakihang Army officer para bantayan siya. 

Doon nagsimula ang pagiging maldita ni Nina sa mga bantay 
niya. 

Nang malaman niyang may bago palang security detail 
na itatalaga sa kanya ang kanyang ama, agad siyang bumuo ng 
schedule na sigurado niyang kaiinisan ng kanyang magiging 
bagong bodyguard. Waxing, manicure, pedicure, lahat ng uri ng 
spa at hair treatment, shopping at iba pang siguradong ikakaburo 
ng isang lalaki, lalo na kung macho-macho ang magiging drama 
nito. 

Gusto na tuloy niyang bumili ng chihuahua para magaya 
lang si Paris Hilton at lalong mainis ang kung sino mang 
magbabantay sa kanya. 

Nasa pool area siya ng kanilang bahay nang ipatawag siya 
ng kanyang daddy sa isa sa mga kasambahay nila. Naroon na 
daw ang bago niyang bodyguard. 

Nina rolled her eyes. Eto na naman po. Tumayo siya, inayos 
ang simpleng baby tee at suot na shorts, bago tinungo ang home 
office ng ama. Napagdesisyunan na rin niyang gumamit ng 

maarteng kolehiyala accent para lalong marindi sa kanya ang 
bagong dating.

“Daddy!” tawag niyang parang si Kris Aquino sa SNN nang 
buksan ang pinto ng opisina ng daddy niya. “Yaya said nandito 
na daw ’yong bagong bodyguard ko?”

Pumasok siya ng silid at napatda. Nasa gitna ng home office 
ang kanyang ama at may kasama itong isang matangkad na 
lalaking matipuno ang pangangatawan at malapad ang dibdib. 
Tuwid itong nakatayo na para bang kadete ng PMA at hindi 
na siya magtataka kung doon nga galing ang binata. Walang 
ekspresyon na makikita sa mukha nitong parang inukit sa marmol. 
Kayumanggi ang balat nito, at maganda ang bagsak ng unat na 
buhok. Matangos ang ilong, maganda ang mga labi at maganda 
ang mga matang may mahahabang pilik na hindi nakabawas sa 
pagkalalaki nito. 

Nakasuot ito ng itim na t-shirt, jeans at itim ding rubber 
shoes, at nakatingin lamang sa kanya pero kitang-kita niya, 
puwera pa sa kaguwapuhan at kagandahang lalaki nito, ang 
halos hindi nito itinatagong pangungutya. Palihim siya nitong 
pinagtatawanan marahil dahil sa mga nababasa nito tungkol sa 
kanya, na spoiled brat siya with a streak of mischief and probably 
meanness, lalo na sa kanyang mga bodyguards. 

Hindi na niya kailangang inisin ang bodyguard na ito dahil 
obvious namang wala pa siyang nagagawang kalokohan, ayaw 
na nito sa kanya. 

At ang masama roon, she was attracted to him, and it looked 
like he already hated her. 


